
FLÙ NAM MUC
AGUS A BHITH TROM LE LEANABH 

Mar a dhìonas tu thu fhèin agus an leanabh agad
Tha a’ bhileag seo a’ toirt fiosrachadh mu:
• bhanachdach flù nam muc a dh’fhaodas tu a ghabhail nuair a tha thu trom le leanabh gus thu fhèin is an leanabh agad a dhìon

• rudan is urrainn dhut a dhèanamh gus nach bi thu cho buailteach a’ ghabhaltachd a ghlacadh

• leigheasan a tha rim faotainn ma dh’fhàsas tu bochd. 
Am Flù. Dìon thu fhèin agus càch. 
FLÙ NAM MUC AGUS A BHITH TROM LE LEANABH

Dè tha ann am flù nam muc?

’S e galar analach a tha air adhbhrachadh le seòrsa ùr de bhìoras am flù a tha ann am flù nam muc.  Chan eil na banachdachan ràitheil flù a tha rim faotainn mar-thà a’ dìon an aghaidh flù nam muc, mar sin chaidh banachdach ùr a leasachadh do flù nam muc.
Dè cho dona ’s a tha flù nam muc?
Don chuid as motha de dhaoine, chan eil flù nam muc ro dhona.  Bidh e a’ tòiseachadh gu luath is a’ mairsinn mu sheachdain sa bhitheantas.  Tha e ag adhbhrachadh fiabhras, sgìtheas, casad agus amhach ghoirt.  Faodaidh ceann goirt, fèithean goirte, crithean-fuachd, sreothartaich, sròn a’ sruthadh, cion càil-bìdhe, cuir a-mach agus tinneas-cuim a bhith am measg nan comharran eile.

Tha cuid de dhaoine nas buailtiche fàs fìor bhochd le flù nam muc, boireannaich a tha trom le leanabh nam measg.  Mar sin, tha e cudromach a’ bhanachdach a ghabhail.

Carson a thathar a’ tabhann na banachdaich an toiseach do bhoireannaich a tha trom le leanabh?
Tha boireannaich a tha trom le leanabh gu math nas buailtiche fàs fìor bhochd le flù nam muc.  Tha Buidheann Slàinte na Cruinne ag innse gur e boireannaich a tha còrr is trì mìosan trom le leanabh a tha ann an 10% de dh’euslaintich uile a tha a’ dol dhan ospadal le flù nam muc.

Tha an cunnart gun tig trioblaidean eile (an leanabh a chall agus breith a’ tòiseachadh ro thràth nam measg) nas àirde aig na h-ìrean as fhaide air adhart den torrachas.  Dh’fhaodadh a bhith a’ gabhail banachdach flù nam muc an-dràsta do chuideachadh gus flù nam muc a sheachnadh agus an leanabh agad a dhìon.

Tha boireannaich a tha trom le leanabh gu math nas buailtiche fàs fìor bhochd le flù nam muc is a bhith a’ feumachdainn leigheas san ospadal.

Mu dheidhinn banachdach flù nam muc

Chaidh banachdachan a dhèanamh gus dìon an aghaidh a’ bhìorais a tha ag adhbhrachadh flù nam muc.  Tha dà sheòrsa banachdaich ann: Pandemrix agus Celvapan.  Chan fheum a’ mhòr-chuid de dhaoine a gheibh Pandemrix ach an aon tomhas.  Feumaidh daoine a gheibh Celvapan dà thomhas, co-dhiù trì seachdainean o chèile.
A bheil i an aon rud ri banachdach am flù ràitheil?
Chan eil.  Tha a’ bhanachdach eadar-dhealaichte on bhanachdaich a thathar a’ tabhann gach bliadhna airson am flù ràitheil.  Chan eil banachdach am flù ràitheil ga do dhìon an aghaidh flù nam muc.  Ma ’s àbhaist don dotair teaghlaich agad do chomhairleachadh gus banachdach am flù ràitheil a ghabhail, bu chòir dhut sin a dhèanamh mar is àbhaist.
Ma ’s àbhaist dhut a bhith a’ faighinn banachdach am flù ràitheil, bu chòir dhut cumail ort a’ gabhail seo mar is àbhaist.

Am faod banachdach flù nam muc a bhith air a gabhail aig an aon àm ri banachdachan eile?

Faodaidh.  Faodar banachdach flù nam muc a ghabhail aig an aon àm ris na banachdachan eile, banachdach am flù ràitheil nam measg.  Ach, ma thathar a’ toirt seachad dà bhanachdaich air an aon latha, bu chòir an cur ann an gàirdeanan eadar-dhealaichte.

Tha dà bhanachdaich ann – dè an tè a gheibh mise?
Tha sinn a’ moladh Pandemrix a chleachdadh le boireannaich a tha trom le leanabh, seach nach eil a dhìth ach aon tomhas.  Tha seo a’ ciallachadh gun tèid do dhìon nas luaithe o chunnart am flù na le Celvapan, a tha a’ feumachdainn dà thomhas, co-dhiù trì seachdainean o chèile.
A bheil a’ bhanachdach sàbhailte dhomhsa is dhan leanabh agam?
Tha an dà chuid Pandemrix agus Celvapan ceadaichte airson an cleachdadh le boireannaich a tha trom le leanabh.   Chaidh deuchainnean clionaigeach, a’ com-pàirteachadh còrr is 5,000 neach, a dhèanamh air banachdachan coltach riutha seo le gnè bhìorais flù eile (H5N1), 
Nuair a thug Coimisean na h-Eòrpa seachad cead do na banachdachan, bheachdaich e gu cùramach air an fhianais air fad mus do mhol e an cleachdadh.  Tha torrachasan àbhaisteach air a bhith aig boireannaich a tha air fàs trom le leanabh goirid às dèidh dhaibh Pandemrix a ghabhail.
Dè tha ann am banachdaich leasaichte?
Tha leasachair air a chur ann am banachdaich gus an dèan tomhas nas lugha den bhanachdaich an gnothach gus an aon ìre dìona a thoirt seachad.  Tha an leasachair a’ neartachadh na buaidh dìonaidh a tha air a faicinn às dèidh na banachdaich fhaighinn.

Tha squalene anns an leasachair a tha air a chleachdadh ann am Pandemrix, agus tha seo air a thoirt à ola-èisg is gheibhear e gu nàdarra ann am planntraisean, beathaichean agus daoine.  Tha tuaiream beag de bheothaman E (a tha againn uile nar biadh is nar cuirp) agus polysorbate 80 (a tha ri lorg ann am biadh is ann an leigheasan eile) ann cuideachd.

Dè tha ann an thiomersal?

Tha thiomersal ann am Pandermix, agus ’s e stuth-gleidhidh a tha seo anns a bheil tuaiream fìor bheag de dh’airgead-beò.

Chan eil fianais sam bith ann gu bheil banachdachan le thiomersal cunnartach do bhoireannaich a tha trom no do na leanabannan aca.

An urrainn do bhanachdach flù nam muc am flù adhbhrachadh?
Chan urrainn.  Chan urrainn dhan bhanachdaich am flù a chur ort seach nach eil bhìoras beò innte.  Bidh cuid de dhaoine a’ faireachdainn rud beag tinn mar gum biodh flù aotrom orra (fiabhras, ceann goirt is fèithean goirte) airson suas ri 48 uair a thìde às dèidh na banachdaich, fhad ’s a tha an siostam-dìona aca a’ fàs cleachdte ris a’ bhanachdaich, ach chan e am flù a tha seo.

Chan eil a’ bhanachdach beò agus chan urrainn dhi flù nam muc adhbhrachadh.

Am faod buaidhean sam bith eile tighinn an cois na banachdaich?

Faodaidh buaidhean eile tighinn an cois gach banachdaich, leithid deargachd, goirteas agus at far an deach a’ bhanachdach a thoirt seachad.  Chan eil a’ mhòr-chuid de na buaidhean seo dona idir.

Ma tha thu a’ smaoineachadh gu bheil thu fhèin no cuideigin is aithne dhut air buaidh nas miosa fhulang o Pandemrix no Celvapan, bruidhinn ris an dotair teaghlaich no ris a’ bhean-glùine agad no innis do Bhuidheann Riaghlaidh nan Leigheasan is a’ Chùram-slàinte aig www.mhra.gov.uk/swineflu.

Bha flù nam muc orm roimhe.  A bheil feum agam fhathast air a’ bhanachdaich?

Chan urrainn dhan a’ mhòr-chuid de dhaoine a bhith cinnteach co–dhiù a bha flù nam muc orra mura deach a dhearbhadh le deuchainnean obair-lainn.  Tha grunn bhìorasan ann a dh’fhaodas comharran coltach ris am flù adhbhrachadh agus, gus dèanamh cinnteach gun lùghdaich sinn an cunnart, tha sinn a’ tabhann na banachdaich do dhaoine uile sna buidhnean prìomhachais.  Tha e sàbhailte a’ bhanachdach fhaighinn fiù ’s ged a bha flù nam muc ort mar-thà agus tu air anti-bhìorasan a ghabhail.

Cò nach fhaod a’ bhanachdach fhaighinn?

’S e neach fìor ainneamh nach urrainn banachdach flù nam muc a ghabhail.  Cha bu chòir na banachdachan a thoirt do neach sam bith air an tug a’ bhanachdach, no càil a tha innte, droch bhuaidh aileardseach roimhe.  Ma tha dragh ort bu chòir dhut bruidhinn ris an dotair teaghlaich no ris a’ bhean-glùine agad.

Dè mu dheidhinn daoine le aileardsaidhean uighe?
Tha a’ bhanachdach Pandemrix air a dèanamh ann an uighean circe san aon dòigh ri banachdachan am flù ràitheil.  Cha bu chòir a toirt do neach sam bith air an tug uighean, no càil air a dhèanamh o uighean, buaidh anaphylactic roimhe (neul no duilgheadas a’ tarraing anail).  Chan eil a’ bhanachdach Celvapan air a dèanamh le uighean, mar sin bu chòir dhut a’ bhanachdach seo a ghabhail ma tha fìor dhroch aileardsaidh agad ri uighean.

Cò ris am bruidhinn mi ma tha dragh orm?
Cuir fios chun an dotair teaghlaich, an nurs no a’ bhean-glùine agad ma tha dragh ort.
Dè a nì mi gus mi fhèin is daoine eile a dhìon o flù nam muc?
Faodaidh bhìoras flù nam muc sgaoileadh tro na boinneagan a tha a’ tighinn o shròn is bheul neach air a bheil am flù, nuair a nì iad casad no sreothart.

’S e an dòigh as fhasa gus sgaoileadh a lùghdachadh a bhith a’ cumail suas slàinteachas sìmplidh analach is làimhe.  ‘S urrainn dhut an cunnart o bhith a’ glacadh flù nam muc a lùghdachadh le bhith a’ dèanamh nan rudan a leanas:

• Glac e – còmhdaich do shròn is do bheul le nàipeagair gach troip a nì thu casad no sreothart.
• Tilg e – cath air falbh nàipeagairean salach sa bhad agus le cùram.
• Marbh e – cùm suas slàinteachas bunaiteach, mar eisimpleir nigh làmhan gu tric le uisge blàth is siabann no le cungaidh glaineid.

Cuidichidh a bhith a’ glanadh mullaich chruaidhe anns am bi daoine a’ suathadh gu tric (mar làmhan dhorsan) le stuth glanaidh àbhaisteach gus dèanamh cinnteach nach sgaoil flù nam muc.

An urrainn dhomh cumail a’ dol leis na rudan is àbhaist dhomh a dhèanamh?
‘S urrainn.  Cùm ort a’ dèanamh nan rudan is àbhaist dhut a bhith a’ dèanamh, mar a bhith a’ dol a dh’obair, a’ siubhal air còmhdhail poblach is a’ dol gu cruinneachaidhean mòra teaghlaich.  Ach, cha bu chòir dhut a dhol a chèilidh air càirdean no caraidean a tha a’ fulang le comharran coltach ris am flù.

Ma ’s aithne dhut tòrr dhaoine a tha a’ fàs tinn san nàbachd agad fhèin, ‘s dòcha gum bi thu airson àiteachan dùmhail a sheachnadh ma ’s urrainn dhut. 

A bheil mi ann an cunnart aig an obair?
Gu laghail, feumaidh luchd-fastaidh measadh a dhèanamh air cho cunnartach ’s a tha na h-obraichean don luchd-obrach aca, a’ gabhail a-steach chunnartan a dh’fhaodadh buaidh a thoirt air boireannaich a tha trom le leanabh.

Mar sin, bu chòir dhut innse dhan fhastaiche agad cho luath ’s is urrainn dhut, ann an sgrìobhadh ma ghabhas seo dèanamh, gu bheil thu trom le leanabh.  Bheir seo cothrom dhan dithis agaibh coimhead air na cunnartan a dh’fhaodadh a bhith an lùib na h-obrach is ceumannan dìona sam bith a ghabhail a dh’fhaodadh do shlàinte fhèin agus slàinte an leanabh agad a dhìon.

Dè a nì mi ma ghlacas mi fhèin no daoine eile a tha faisg orm flù nam muc mus faigh mi a’ bhanachdach?

Ma tha thu trom le leanabh agus tu a’ smaoineachadh gu bheil flù nam muc ort fhèin no air daoine a tha faisg ort, tha e cudromach fios a chur chun an dotair teaghlaich agad, is bheir e/i comhairle dhut a thaobh na bu chòir dhut a dhèanamh.

Ma thèid dèanamh a-mach gu bheil flù nam muc ort, ‘s dòcha gun tèid leigheas anti-bhìorais a thabhann dhut.

Dè an t-eadar-dhealachadh a tha eadar anti-bhìoras agus banachdach?

Thathar a’ toirt banachdach seachad gus nach glac neach gabhaltas.  Tha siostam-dìona a’ chuirp an uair sin a’ dèanamh anticuirp a bhios a’ sabaid gabhaltas ma thig an neach faisg air a’ bhìoras.

Bidh daoine a tha tinn mar-thà le flù nam muc a’ faighinn leigheas le anti-bhìorasan.  Faodaidh anti-bhìorasan cuideachadh gus cuid de chomharran flù nam muc, agus an cunnart gun tig trioblaidean eile na chois, a lùghdachadh.

Dè an t-anti-bhìoras a gheibh mi?
Thathar a’ moladh dà leigheas anti-bhìorais (Relenza agus Tamiflu) do bhoireannaich a tha trom le leanabh agus aig a bheil tinneas sìmplidh air sgàth flù nam muc, is aig nach eil trioblaidean meidigeach eile.

Thathar a’ tarraing Relenza a-staigh air an anail le srùbair is thathar ga mholadh sa chiad àite do bhoireannaich a tha trom le leanabh seach gu bheil e a’ ruigsinn na h-amhach is nan sgamhan gu furasta, far a bheil feum air.  Chan eil e a’ ruigsinn ìrean cudromach san fhuil no sa phlaiseanta, agus cha bu chòir dha buaidh a thoirt air an torrachas agad no air an leanabh a tha a’ fàs.

Bu chòir gun deidheadh Tamiflu a thabhann dhut an àite Relenza ma tha:

• trioblaid meidigeach mar an sac no droch ghalar sgamhanach ort
• e doirbh dhut srùbair a chleachdadh; no

• fìor dhroch ghalar a’ tighinn ort air sgàth am flù (far a bheil thu buailteach leigheas fhaighinn san ospadal).

Ma tha thu a’ faighinn leigheas anti-bhìorais, tha e cudromach tòiseachadh ga ghabhail cho luath ’s a ghabhas.

Dè bu chòir dhomh a dhèanamh a-nis?
Bu chòir dhut cuireadh fhaighinn gus a dhol gu clionaig banachdaich no àm a chur air dòigh gus tadhal air an dotair teaghlaich agad.  Chan fhaigh a h-uile duine san dùthaich a’ bhanachdach aig an aon àm, mar sin na gabh dragh mura cluinn thu bho ionad an dotair teaghlaich agad sa bhad.

Ach, mura h-eil thu fhathast air càil a chluinntinn às dèidh beagan sheachdainean, cuir fhèin fios gu ionad an dotair teaghlaich agad.

Ma tha thu trom le leanabh agus a’ smaoineachadh gu bheil flù nam muc ort
Ann an Sasainn

Cuir fios chun an dotair teaghlaich agad
Bu chòir do dhaoine nach eil gu h-àraid buailteach tadhal air 

www.direct.gov.uk/swineflu

no fòn a chur gu Seirbheis Nàiseanta Mòr-ghalar Flù nam Muc:

0800 1 513 100

Fòn-teacsa: 0800 1 513 200

(do dhaoine a tha bodhar no le droch chlaisneachd)

Ann an Alba

Cuir fios chun an dotair teaghlaich agad no NHS24: 08454 24 24 24
Fòn-teacsa: 18001 08454 24 24 24

(do dhaoine a tha bodhar no le droch chlaisneachd)

Sa Chuimrigh

Cuir fios chun an dotair teaghlaich agad no NHS Direct na Cuimrigh:

0845 46 47

Fòn-teacsa: 0845 606 46 47

(do dhaoine a tha bodhar no le droch chlaisneachd)

Ann an Èirinn a Tuath

Cuir fios chun an dotair teaghlaich agad no loidhne-cuideachaidh flù nam muc Èirinn a Tuath:

0800 0514 142

Fòn-teacsa: 18001 0800 0514 142
(do dhaoine a tha bodhar no le droch chlaisneachd)

Cha bu chòir gairm-fòna gu NHS24 a bhith a’ cosg càil a bharrachd air prìs gairm-fòna ionadail bho loidhne-tìre BT.  Tha gairmean gu NHS Direct na Cuimrigh a’ cosg 2sg gach mionaid aig a’ char as àirde.  Tha gairmean gu na h-àireamhan-fòna eile an seo an-asgaidh bho loidhnichean-tìre.  Faodaidh gairmean o fhònaichean-làimhe is lìonraidhean eile a bhith eadar-dhealaichte – faigh a-mach on t-solaraiche agad.

Airson tuilleadh fiosrachaidh mu flù nam muc agus a bhith trom le leanabh

Tadhail air www.direct.gov.uk/swineflu

Cuidichidh banachdach an aghaidh flù nam muc gus:
• thu fhèin is an leanabh agad a dhìon an aghaidh flù nam muc

• do dhìon an aghaidh gabhaltachd o bhìoras flù nam muc san àm ri teachd

• stad a chur air a’ bhìoras o sgaoileadh gu daoine eile timcheall ort
Airson Sasainn agus Alba, faodar lethbhreacan eile den bhileig seo fhaotainn bho www.orderline.dh.gov.uk le bhith ag iarraidh:

Sasainn:

Bileag Flù nam Muc agus a bhith trom le leanabh 299759

Alba:

Bileag Flù nam Muc agus a bhith trom le leanabh 299759/Alba
Fòn: 0300 123 1002

Facs: 01623 724 524

Fòn-teacsa: 0300 123 1003

(8m gu 6f, Diluain gu Dihaoine)

Faodaidh tu lethbhreacan den bhileig seo òrdanachadh ann an Clò nan Dall, clò nas motha, Easy Read, cruth claistinneach agus Cànan Comharra Bhreatainn (BSL).

Cuideachd, is urrainn dhut lethreacan den bhileig seo a thoirt a-nuas ann an riochdan is ann an cànanan eile aig 

www.direct.gov.uk/swineflu

Tha gairmean gu àireamhan 0800 an-asgaidh bho loidhnichean-tìre RA.  Faodaidh cosgaisean o fhònaichean-làimhe is sholaraichean eile a bhith eadar-dhealaichte.

Why is getting vaccinated a good idea?

